
JAVA E PARË 

E MARTË – 1 DHJETOR- Ngriva-shkriva 

Ngriva-shkriva 

Zhvillimi i aktivitetit: Ky aktivitet e zhvillon koncentrimin në ritmin që 

e jep udhëheqësi i aktivitetit.  

Ky aktivitet zhvillohet duke kërkuar nga fëmija që t’i përcjellë lëvizjet 

sipas ritmit të muzikës. 

Lëshohet muzikë për fëmijë dhe fëmija bën lëvizje sipas muzikës. Kur 

muzika të ndalet, fëmija do të bëhet sikur është i ngrirë. Loja vazhdon 

duke i ndërruar rolet, por edhe duke e ndërruar muzikën sipas dëshirës 

(më ritmike, më të shpejtë, më të ngadalshme, etj.) 

Më pas bëni një eksperiment me fëmijën. Merreni një shishe me ujë 

dhe së bashku me fëmijën shikoni se si lëvizë uji në shishe. 

Më pas shishen vendoseni në frigorifer në temperaturë minus 0 që 

shishja të ngrihet. Së bashku, pas disa orëve shikoni se si uji ka marrë 

një dukje ndryshe dhe nuk lëviz. Lejoni fëmijën të tregoje se si ka qenë 

uji më parë e si duket më pas. 

E MËRKURË – 2 DHJETOR- Nxehtë-ftohtë 

Nxehtë-ftohtë 

Materialet dhe mjetet: fletë ngjitëse për shënime, ngjyra të drurit 

apo markera. 

Zhvillimi i aktivitetit: Bisedoni me fëmijën se si ndryshojnë 

temperaturat varësisht nga stinët. Në stinën  e dimrit temperaturat 

bien shumë dhe bëhet ftohtë ,bie borë dhe ka edhe ngrica. Për ta 

kuptuar fëmija se çka është e nxehtë e çka e ftohtë, sot në fletët 

ngjitëse për shënime vizatoni me marker apo ngjyrë të drurit në disa 

fletë flakën e në disa fjollën e borës. Flakën bëjeni me ngjyrë të kuqe, 

të verdhë apo portokalli ndërsa fjollën e borës me ngjyrë të kaltër. 

Kërkoni nga fëmija që t’i ngjitë te gjërat që e di se janë të nxehta dhe 

fjollën te gjerat e ftohta, p.sh. te furra elektrike flakën, te filxhani i 

kafes flakën, te frigoriferi fjollën, te dritarja fjollën etj. Gjithashtu i 

bëni pyetje tjera, si p.sh.: “Po tharësja e flokëve, e hekuri, dhoma ku po 

qëndrojmë, a është e ftohtë apo e nxehtë?”, pastaj dilni për një çast 

jashtë dhe pyetni fëmijën se a është ftohtë apo nxehtë. 

Nëse fëmija ka disponim, i jepni një fletë dhe i thoni ta vizatojë vetë 

flakën dhe fjollën. 

E ENJTE – 3 DHJETOR – Fjollat e borës 

 

Fjollat e borës                                                          

Materialet dhe mjetet: letër e bardhë ose e kaltër, ngjitës letre, 

ngjitës me shkëlqim. 

Zhvillimi i aktivitetit: Tregoni fëmijës tuaj që me ftohjen e kohës vjen 

edhe bora, që është gëzimi më i madh për secilin fëmijë. Informojeni 

fëmijën se fjollat e borës janë të gjitha të ndryshme por neve na duken 

të njëjta. Preni një letër të bardhë apo të kaltër, cilëndo që e keni, në 

shirita të ngushtë, me gjatësi dhe gjerësi të njëjtë, dhe jepjani 

fëmijës që të mundohet t’i ngjitë në një pikë të cilën ju mund t’ia bëni 

me shenjë në mes ku duhet t’i bashkojë katër shirita (sikur në modelin 

në foto). Pasi t’i ketë ngjitur, i kërkoni që t’i bëjë shiritat edhe me 

ngjitës me shkëlqim të argjendtë apo çfarëdo që e keni, që fjolla ta 

fitojë shkëlqimin e akullit. 

Fëmija mund të vazhdojë të bëjë fjolla aq sa ju i keni prerë shirita prej 

një letre. 

E PREMTE – 4 DHJETOR – Bora e krijuar në shtëpi 

 

Bora e krijuar në shtëpi 

Materialet dhe mjetet: sodë bikarbonati, losion për trup apo zbutës 

për flokë. 

Zhvillimi i aktivitetit: Sot ju nevojiten vetëm dy përbërës që ta krijoni 

borën artificiale dhe t’ia mundësoni fëmijës tuaj që të kënaqet duke 

luajtur me të. Merreni një enë të thellë dhe mbushni tre filxhanë me 

sodë bikarbonati dhe ia jepni fëmijës që t’i derdhë në enën e thellë, 

pastaj e mbushni gjysmë filxhani losion apo zbutës për flokë dhe ia 

jepni fëmijës ta derdhë në enën e thellë. Më pas e përzieni deri sa 

masa të jetë e përzier mirë dhe gjithashtu mund të hidhni edhe pak 

shkëlqim që bora të bëhet më e bukur. Derdheni këtë masë në një tepsi 

dhe lejojeni fëmijën qe t’i fusë duart në këtë masë dhe të luajë e të 

kënaqet duke bëre topa bore. 

Pasi fëmija të dojë ta ndërpresë lojën, futeni masën në një qese najloni 

që ta ruani për ditët në vijim. 

JAVA E DYTË 
 

E HËNË – 7 DHJETOR – Gatim me gjyshen 

 

Gatim me gjyshen 

Materialet dhe mjetet: enë e thellë për brumë, forma të gatshme për 

prerje të brumit, tepsi për pjekje. 

Zhvillimi i aktivitetit: Gjyshërit kanë shumë urtësi dhe dashuri për t’i 

ndarë me nipat dhe mbesat e tyre. Gjeni gjithmonë kohë t’i dërgoni 

fëmijët tuaj tek gjyshërit pasi ata do të jenë të lumtur për kohën që 

do ta kalojnë me nipërit e mbesat ndërkohë që nipërit e mbesat do të 

mësojnë njohuri dhe aftësi të reja prej tyre. Mundësojani fëmijës që 

sot të gatuajë recetën e gjyshes për biskota me forma, bashkë me 

gjyshen. Në një enë të thellë, gjyshja, me ndihmën e nipit/mbesës, 

përzien përbërësit e brumit për biskota dhe pastaj e shtrin brumin në 

tavolinë dhe e lejon nipin/mbesën që ta presë brumin me format e 

gatshme, si: zemër, yll, lule, njeri biskote etj. Pastaj i rendit në tepsinë 

për pjekje dhe, pasi të piqen dhe të ftohen, fëmija i servon në pjatë 

për t’i ngrënë së bashku me anëtarët tjerë të familjes, ndërsa gjyshja 

e rrëfen ndonjë përrallë që fëmija e ka të preferuar. 

E MARTË – 8 DHJETOR – Histori në fotografi bardh e zi 

Histori në fotografi bardh e zi  

Materialet dhe mjetet: album familjar me fotografi bardh e zi. 

Zhvillimi i aktivitetit: Fëmijët mund të mos pëlqejnë të dëgjojnë 

histori nga librat por u duket shumë interesant të dëgjojnë nga gjyshi 

apo gjyshja dhe të mësojnë se si ka qenë jeta në një kohë tjetër. 

Historitë familjare janë më të lehta për t’u kujtuar dhe fëmijët do të 

jenë gjithmonë kureshtarë t’i dëgjojnë ato nga goja e gjyshërve. Sot 

kërkoni nga gjyshërit që të gjejnë kohë për nipin/mbesën dhe bashkë t’i 

shfletojnë albumet familjare me fotografi bardh e zi dhe përmes tyre 

gjyshi apo gjyshja të tregojë ngjarje të familjes, duke e lejuar nipin 

apo mbesën që t’i shikojë dhe t’i prekë fotografitë. Përmes atyre 

fotografive, fëmija do të njihet me ngjarje të ndryshme të familjes, 

me fëmijërinë e prindërve, dajës, hallës, xhaxhait apo tezes, gjithashtu 

me festat, gazmendet familjare dhe ngjarje tjera të familjes, e kush 

më mirë se gjyshi e gjyshja do t’i kujtojnë dhe tregojnë ato ngjarje. 

E MËRKURË – 9 DHJETOR- Garat me gjyshërit e mi 

 

Garat me gjyshërit e mi   

Materialet dhe mjetet: letër tualeti dhe mollë. 

Zhvillimi i aktivitetit: Fëmijët i duan lojërat me gjyshërit, por kur ato 

bëhen me gara janë edhe më atraktive për fëmijët. Zakonisht gjyshërit 

lejojnë që nipat dhe mbesat e tyre të fitojnë lojërat me gara dhe kjo i 

bën edhe më të lumtur fëmijët gjatë lojës me ta. Kësaj radhe kemi një 

garë shumë të thjeshtë dhe jo të lodhshme për gjyshërit por shumë 

atraktive për fëmijët. Na duhen dy rollne të letrës së tualetit të cilën, 

si në foto, do ta zgjasim shumë në dhomë dhe mbi të do të vendosim 

një mollë. Një rollne të letrës së tualetit do ta ketë para vetes fëmija 

dhe një tjetër gjyshja/gjyshi, me nga një mollë mbi, sikur në foto. Gara 

fillon duke e mbështjellë letrën e tualetit për ta marrë mollën sa më 

shpejt, dhe sa herë që molla del jashtë nga letra, duhet ta kthejmë në 

vend. Lojë të këndshme dhe buzëqeshje të shumta sepse jemi të sigurt 

që këtë lojë fëmija juaj do të dëshirojë ta përsërisë shumë herë! Punë 

të mbarë gjyshër dhe prindër, kaloni kohë cilësore me fëmijët tuaj 

sepse kjo është më e duhura për ata dhe për ju! 

E ENJTE – 10 DHJETOR – Lojërat e gjyshit tim 

 

Lojërat e gjyshit tim  

Zhvillimi i aktivitetit: Nipërit dhe mbesat zakonisht kanë interesim të 

dinë se çfarë lojëra kanë luajtur gjyshërit e tyre kur kanë qenë të 

vegjël. Në kohën kur nuk kishte teknologji si në ditët e sotme dhe 

fëmijët luanin lojëra të ndryshme, si: loja me shtaga ose pit-pitak, loja 

kliqka, loja bez-bez, loja me guralecë, tërheqja e litarit, loja fshehurazi 

dhe shumë lojëra tjera, fëmijët kënaqeshin duke luajtur në ambient të 

jashtëm, e këto përvoja të gjyshërve janë shumë të vlefshme për nipër 

dhe mbesa për t’i kujtuar dhe realizuar. Sot dërgoni fëmijët tek 

gjyshërit ose, nëse gjyshërit janë në shtëpi me ju, kërkoni nga ata që 

të zgjedhin ndonjërën nga lojërat e vjetra dhe ta luajnë me nipin ose 

mbesën duke u munduar që loja të jetë e përshtatshme për moshën e 

nipit/mbesës. 

E PREMTE – 11 DHJETOR – Kokoshat e gjyshes 

Kokoshkat e gjyshes   

Materialet dhe mjetet: 50 g misër për kokoshka, 250 g gjalpë, 250 g sheqer, 2 

lugë gjelle kakao, 2 enë për zierje dhe 1 pjatë. 

Zhvillimi i aktivitetit: Në pasditet e gjata të dimrit, në një ambient të ngrohtë 

familjar, kokoshkat janë ide e shkëlqyer për të shoqëruar një rrëfim të ndonjë 

përralle apo shikimin e ndonjë filmi për fëmijë. Sot nipi/mbesa do t’i ndihmojë 

gjyshes që t’i përgatisë kokoshkat me çokollatë. Për përgatitjen e kokoshkave në 

këtë mënyrë të vjetër që gjyshet sigurisht do ta kujtojnë nga fëmijëria e tyre, ju 

nevojiten masat e lartpërmendura. Lejojeni nipin/mbesën që ta zbrazë gjysmën e 

sasisë me misër në enën me kapak ku do t’i fërgoni kokoshkat. Pastaj gjyshja do t’u 

hedhë pak gjalpë dhe t’i vendosë në zjarr deri sa të hapen. Njëjtë veproni edhe me 

pjesën e mbetur të misrit, ndërsa në një enë tjetër, gjyshja, me ndihmën e 

nipit/mbesës, do t’i vendosë gjalpin, sheqerin dhe kakaon pluhur për t’u shkrirë. 

Pastaj, kokoshkat e përgatitura i zhysni në përzierjen me çokollatë dhe bashkë me 

nipin/mbesën i vendosni në një pjatë të thellë dhe uluni për t’ua rrëfyer ndonjë 

përrallë apo për të shikuar film për fëmijë varësisht se çfarë dëshiron nipi apo 

mbesa juaj. 

JAVA E TRETË 

E HËNË – 14 DHJETOR– Vallëzimi i tokës rreth diellit 
Vallëzimi i tokës rreth diellit 

Materialet dhe mjetet: tepsi e rrumbullakët, top i vogël gome ose (mollë, 

portokall, mandarinë), plastelinë e kuqe, e verdhë ose ngjyrë portokalli, ose letër 

me njërën nga këto tri ngjyra, dhe ngjitës ose edhe letër e kaltër për 

mbështjelljen e frutës në mungesë të topit. 

Zhvillimi i aktivitetit: Po afron edhe koha kur do të përcjellim një vit të vjetër e 

do të presim një vit të ri. Për ta kuptuar ndërrimin e moteve më lehtë, tregoni 

fëmijës suaj mënyrën më të thjeshtë të mundshme të rrotullimit të tokës rreth 

diellit. Këtë rrotullim mund ta përshkruani si vallëzim të tokës rreth diellit. Ofroni 

fëmijës një tepsi të rrumbullaket dhe një plastelinë me ngjyrë të kuqe, të verdhë 

ose ngjyrë portokalli që do të simbolizojë diellin, e nëse nuk keni plastelinë, preni 

një letër me njërën nga ngjyrat e lartpërmendura në formë të rrumbullaket dhe 

jepjani fëmijës që ta ngjitë në mes të tepsisë, dhe pastaj ta vendosë edhe topin 

ose, nëse nuk keni top, shfrytëzoni një frutë të rrumbullakët nga ato të 

përmendura më lart, të mbështjellë me letër të kaltër për të simbolizuar tokën. Në 

fillim ia demonstroni fëmijës vallëzimin e tokës rreth diellit (si në modelin në foto) 

e pastaj ia jepni fëmijës që ta bëjë këtë lojë. Mund t’ia jepni fëmijës edhe një letër 

ku fëmija pastaj do të mundohet të vizatojë ashtu si mundet vallëzimin e tokës 

rreth diellit. 

E MARTË – 15 DHJETOR – Ditët e javës 

 

Ditët e javës  

Materialet dhe mjetet: letra me ngjyra, marker. 

Zhvillimi i aktivitetit: Fëmijët çdo ditë i përmbahen një rutine ditore 

në kopsht, ku ata i përsërisin ditët e javës, muajt e vitit dhe stinët e 

vitit. Pse jo edhe në shtëpi fëmijët të mund t’i mësojnë ditët e javës, 

bashkë me ju, prindër dhe kujdestarë ligjor. Merrni shtatë letra me 

ngjyra të ndryshme, prisni ato me gjatësi dhe gjerësi të njëjtë, dhe në 

to shkruani ditët, nga e hëna deri në të dielën. Meqenëse fëmija nuk 

mund të lexojë, mundohuni që t’ia mësoni ditët në bazë të ngjyrave. E 

hënë te ngjyra e bardhë, e martë te ngjyra e kuqe, e mërkurë te ngjyra 

vjollcë, e enjte te ngjyra e kaltër, e premte te ngjyra rozë, e shtunë te 

ngjyra e gjelbër dhe e diel te ngjyra e verdhë, apo si të dëshironi. Ju 

mund t’i vizatoni edhe me ndonjë simbol, si p.sh. e hënë e vizatoni 

gjysmëhënën, e martë mollën, e mërkurë një yll, e enjte një flutur, e 

premte një laps, e shtunë një top dhe e diel diellin apo diçka tjetër. Pra 

ju vendosni se si e ka më të lehtë fëmija juaj t’i mbajë në mend dhe t’i 

dallojë ditët e javës, pastaj ju i lexoni duke ia treguar ngjyrën apo 

simbolin sipas të cilit do t’i njohë. Ky aktivitet përsëritet çdo dite, që 

fëmija t’i mbajë në mend ditët e javës. 

E MËRKURË – 16 DHJETOR- Mbretërimi i stinëve 

Mbretërimi i stinëve                     

Materialet dhe mjetet: një kuti mesatare, gërshërë, ngjyra parafine 

(qiri), marker apo laps. 

Zhvillimi i aktivitetit: Njoftojeni fëmijën tuaj që, gjatë vallëzimit të 

tokës rreth diellit, stinët e kanë kohën e tyre kur ulen në fronin 

mbretëror dhe mbretërojnë në tokë. Merreni një kuti, mundësisht të 

jetë më e madhe që ta preni një rreth më të madh dhe ndajeni në mes 

me një vijë e pastaj edhe me një tjetër vijë në katër pjesë të 

barabarta. Në njërën pjesë shkruani “Pranvera” dhe vizatoni një lule, në 

të dytën “Vera” dhe vizatoni diellin, në të tretën “Vjeshta” dhe vizatoni 

një gjethe dhe në të katërtën “Dimri” dhe vizatoni një fjollë. Fëmija do 

të dijë se cila stinë është në bazë të simboleve që i keni vizatuar, 

ndërsa kërkoni nga ai/ajo që t’i ngjyrosë stinët. Pjesën e pranverës ta 

ngjyrosë me ngjyrë të gjelbër, pjesën e verës me ngjyrë të verdhë, 

pjesën e vjeshtës me ngjyrë portokalli ose të kuqe dhe pjesën e dimrit 

me ngjyrë të kaltër. Pasi ta ketë ngjyrosur, kërkoni nga fëmija që ta 

rrotullojë duke e shikuar si ndryshojnë katër stinët gjatë vitit. 

E ENJTE – 17 DHJETOR – Muajt e vitit 

Muajt e vitit                                                                                      

Materialet dhe mjetet: ngjyra të drurit, marker. 

Zhvillimi i aktivitetit: Rrethin e punuar ditën e kaluar tani plotësojeni 

me muajt e vitit, si në vijim: pjesën ku janë të shkruara stinët duhet ta 

ndani edhe për muajt e vitit. Secilën stinë do ta ndani edhe me tri vija 

tjera ku do t’i shkruani muajt e vitit, ose shikoni modelin e dhënë në 

foto për mënyrën si duhet t’i ndani muajt e vitit. Pastaj dëgjojeni 

incizimin e bashkangjitur ndërsa ritmin e kësaj melodie përcilleni me 

shuplaka. Kjo mënyrë e të mësuarit të muajve është shumë e lehtë dhe 

atraktive për fëmijë. 

E PREMTE – 18 DHJETOR – Kalojnë vitet një nga një 

Kalojnë vitet një nga një                

Materialet dhe mjetet: fletë me ngjyrë të zezë, gotë letre apo 

plastike, ngjyrë e verdhë dhe e bardhë tempera. 

Zhvillimi i aktivitetit: Pasi fëmija tani e ka pak më të qartë se si 

kalojnë ditët, muajt dhe stinët që sjellin edhe ndërrimin e vitit, sot 

ndihmojeni fëmijën që të përgatisë një punim për të festuar ardhjen e 

Vitit të Ri 2021. Në një fletë të zezë shkruani “Urime 2021” dhe pastaj 

ia ofroni fëmijës ngjyrën e verdhë, ngjyrën e bardhë dhe një gotë letre 

apo plastike të cilën e keni prerë më parë nga poshtë-lart (si në modelin 

në foto) dhe kërkoni nga fëmija që ta prekë gotën e prerë me fije të 

hapura në ngjyrë të verdhë e pastaj ta shtypë mbi fletën e zezë, pastaj 

lehtë ta prekë mbi ngjyrën e bardhë dhe ta shtypë mbi ngjyrën e 

verdhë me prekje të lehtë për të përftuar efektin e fishekzjarrit. Në 

të njëjtën mënyrë të veprojë disa herë për të fituar dy apo tri 

fishekzjarrë. Mundësojani fëmijës që punimin e përfunduar ta ngjitë në 

një vend të cilin do ta zgjedhë vet. 

JAVA E KATËR 
 

E HËNË – 21 DHJETOR – Sot bëhu babadimër 
Sot bëhu babadimër                    

Materialet dhe mjetet: një kuti e këpucëve, mbështjellës dekorativ. 

Zhvillimi i aktivitetit: Babadimri është personazhi më i dashur për fëmijë por edhe 

për të rritur për shkak të periudhës së festave të fundvitit, kur të gjithë njerëzit 

mundohen t’i gëzojnë personat e tyre të dashur me ndonjë dhuratë, të inspiruar 

pikërisht nga babadimri. Sot ta bëjmë fëmijën tonë babadimër duke modeluar disa 

tesha me peshqirë, me çarçafë apo me bluza të të rriturve, çfarëdo që keni me 

ngjyre të kuqe. Një thes të lehtë ta mbushim me ushqime dhe vizatime të tij dhe të 

fillojë t’i shpërndajë nëpër shtëpi tek familjarët. Një mollë, një dardhë dhe pak 

rrush për gjyshërit, një vizatim dhe një palë çorapë për babanë t’i ketë babadimri 

në thesin e tij, disa lodra t’i mbledhë nga shtëpia për t’ia dhënë motrës apo vëllait. 

Të gjithë brohorisni “Erdhi babadimri, po na sjell dhuratat!”, dhe bëhuni gati e me 

shumë dashuri prisni dhuratat. Mësoni fëmijën tuaj t’u falë të tjerëve gjera, 

këpucë që i vijnë më të vogla, bluzën që nuk e përdor më, të mësohet t’u falë 

njerëzve në nevoje, dhe nëse keni afër lagjes suaj njerëz në nevojë, se bashku me 

fëmijën tuaj dhuroni atyre teshat tuaja. Duhet t’i mësojmë fëmijët që në fëmijëri 

të hershme t’i ndihmojnë të tjerëve. 

E MARTË – 22 DHJETOR – Bredhi im 

 

Bredhi im           

Zhvillimi i aktivitetit: Prindër të dashur, çdo aktivitet që e shihni në 

faqen tonë është shumë më mirë nëse fëmija juaj e punon vetë, andaj 

edhe ky aktivitet i sotëm është shumë i thjeshtë dhe fëmija juaj do ta 

bëjë me lehtësi. Letrat e tualetit i prisni në rrathë për fëmijën tuaj, 

dhe më pas, duke ia treguar foton si më poshtë, kërkoni nga ai/ajo ta 

bëjë vetë formën e bredhit në letër. Nëse nuk keni ngjitës në shtëpi, 

rrathët e kartonit mund t’i lagni vetëm pak në pjesën e poshtme dhe 

nuk lëvizin mbi letër aspak pasi ngjiten aty vetvetiu duke u terur. 

Fëmija mund ta ngjyrosë me brushë apo me gishtërinj, sipas dëshirës, 

hapësirën e rrathëve duke krijuar një bredh. Fëmijës tuaj këndojini 

këngë të Vitit të Ri derisa ai/ajo ngjyros dhe e realizon aktivitetin, 

pastaj flisni për ndjenjat që ka fëmija juaj teksa festa afrohet dhe 

planifikoni si do ta përgatisni tavolinën e Vitit të Ri së bashku. 

E MËRKURË – 23 DHJETOR- Sheqerka për bredh 

Sheqerka për bredh     

Materialet dhe mjetet: një fletë me ngjyrë të gjelbër, ngjyra 

tempera, fjongo. 

Zhvillimi i aktivitetit: Preni fletën e gjelbër A4 në katër pjesë dhe ia 

ofroni fëmijës të hapura njërën pranë tjetrës, të katërtat, ndërsa 

ngjyrat tempera, të kuqe dhe të bardhë, i vendosni në enë plastike të 

vogla. Vizatojeni modelin e sheqerkës në fletat e prera që pastaj fëmija 

ta përcjellë modelin gjatë shtypjes me gishta. Fëmija e prek me gishtin 

tregues ngjyrën e kuqe dhe pastaj e shtyp në fletën e prerë te vija ku 

e keni filluar sheqerkën, pastaj me gishtin e mesëm e prek ngjyrën e 

bardhë dhe e shtyp në fletë pranë ngjyrës së kuqe, dhe kështu të 

vazhdojë duke e përcjellë vizatimin e sheqerkës qe e keni bërë. Kur t’i 

përfundojë të katërtat dhe të thahen, kërkoni nga fëmija që t’i ngjitë 

nga dy nga ana e pangjyrosur në mënyrë që të përfitoni dy stoli për 

bredh. Lidhni fjongot mundësojani fëmijës që t’i varë në bredh. 

E ENJTE – 24 DHJETOR - Pinguini 

 

Pinguini     

Materialet dhe mjetet: fletë e zezë, shtypës i patateve, temper i 

bardhë (niseshte), fletë ngjyrë portokalli (karotë). 

Zhvillimi i aktivitetit: Pinguini është kafshë simpatike që jeton në 

vende me akullnaja dhe është shumë i dashur për fëmijë. Preni fletën e 

zezë (si në modelin në foto) dhe ia ofroni fëmijës bashkë me shtypësen 

e patateve, ngjyrën e bardhë, këmbët dhe sqepin prej letrës apo 

karotës. Në vend të ngjyrës së bardhë mund ta tretni një lugë të supës 

niseshte me një lugë të supës ujë dhe t’ia ofroni fëmijës për ta 

vendosur shtypësen në niseshte apo ngjyrë temper të bardhë, varësisht 

se cilën e keni, dhe pastaj ta shtypë mbi fletën e zezë, dy herë për 

trupin e pinguinit dhe një herë për kokën. Pasi të thahet ngjyra, kërkoni 

nga fëmija që t’i ngjitë sytë e prerë nga letra e zezë, sqepin dhe 

këmbët që i keni prerë më parë, dhe pinguini do të jetë gati. Për ta 

bërë pinguinin festiv, meqë jemi në prag të festave, mund t’ia preni një 

kapelë të kuqe dhe t’ia jepni fëmijës që t’ia ngjitë në kokë. 

E PREMTE – 25 DHJETOR – Qëllo në shenjë 

Qëllo në shenjë 

Materialet dhe mjetet: gota letre apo plastike, një top i vogël. 

Zhvillimi i aktivitetit: Merrini disa gota plastike apo letre dhe kërkoni 

nga fëmija që t’i renditë gotat si bredh, katër në rendin e parë, tri në 

rendin e dytë, dy në rendin e tretë dhe një në rendin e fundit. Pastaj 

caktojeni një vijë prej ku fëmija do të mund ta gjuajë topin për ta 

qëlluar dhe rrezuar bredhin. Loja përsëritet disa herë dhe secilën herë 

fëmija i rendit gotat në formë të bredhit ndërsa ju ia largoni për pak 

vijën e distancës për gjuajtje në mënyrë që loja të bëhet edhe më 

sfiduese, e nëse keni edhe ndonjë fëmijë më të rritur loja bëhet edhe 

më interesante nëse luhet me më shumë lojtarë. 

JAVA E PESTË 

E HËNË – 28 DHJETOR – Gjeje thesin e humbur  
Gjeje thesin e humbur 

Materialet dhe mjetet: thes i kuq i dhuratave apo ndonjë këllëf jastëku, lodra të 

ndryshme të buta dhe të lehta, shirit ngjitësi me ngjyrë. 

Zhvillimi i aktivitetit: Loja “Gjeje thesin e humbur të babadimrit” është shumë e 

lehtë dhe interesante për fëmijën tuaj dhe do të kënaqeni duke luajtur së bashku. 

Maskojeni fëmijën si babadimër me çfarëdo që keni në shtëpi, në fund të fundit 

edhe ndonjë fustan i kuq do të kryente punë që t’ia vishni fëmijës, si dhe vendosjani 

një rrip të zi. Një kapelë festive e babadimrit do ta plotësonte dukjen e fëmijes. 

Nëse keni një thes të kuq të dhuratës së Vitit të Ri, kërkoni nga fëmija që ta 

mbushë me lodra, e nëse nuk e keni, atëherë mund t’ju shërbejë edhe një këllëf 

jastëku. Lodrat që do t’i fusë duhet të jenë të buta dhe të lehta, që fëmija të mund 

ta mbajë mbi supe. Në tapet apo parket ngjitni shirit ngjitësi me ngjyrë që të 

dallohet rruga të cilën do ta improvizoni në formë të labirintit. Mundohuni t’i bëni 

dy rrugë të mbyllura e një të hapur dhe kërkoni nga fëmija(babadimri) që të hyjë 

në labirint dhe të mundohet ta gjejë rrugën e hapur deri te thesi me dhurata. Pasi 

ta ketë gjetur, ta ngrejë mbi supe duke e imituar babadimrin dhe të kthehet në të 

njëjtën rrugë. Nëse fëmija e gjen me lehtësi rrugën, ndryshojeni dhe bëjeni pak më 

të vështirë. 

E MARTË – 29 DHJETOR – Urim për Vitin e Ri 

Urim për Vitin e Ri  

Materialet dhe mjetet: fletë e bardhë, makarona në formë të fjongos, 

ngjitës, ngjyra tempera. 

Zhvillimi i aktivitetit: Në këtë kohë festive mendja na shkon gjithmonë 

te urimet që i dëshirojmë për personat e dashur. Ndihmojeni fëmijën 

që të përgatisë një kartolinë për t’ia uruar Vitin e Ri dikujt që dëshiron. 

Merreni një fletë të bardhë dhe paloseni në gjysmë. Disa makarona në 

formë të fjongos jepjani fëmijës që t’i ngjyrosë me ngjyrë të gjelbër 

dhe njërën prej tyre me ngjyrë të kuqe. Pasi të jenë tharë, kërkoni nga 

fëmija që t’i ngjitë në letrën e bardhë të palosur në gjysmë në formë të 

kurorës të cilën më parë e keni bërë me shenja se ku duhet t’i ngjitë 

makaronat fëmija juaj (si në modelin e dhënë në foto). Pyetni fëmijën 

se kujt dëshiron t’ia dhurojë kartolinën që e ka punuar vetë dhe 

shkruani fjalët që fëmija do t’i dëshirojë për urim. 

E MËRKURË – 30 DHJETOR- Loja me fije peri 

Loja me fije peri    

Materialet dhe mjetet: kuti kartoni, ndonjë mjet i fortë për shpimin e 

vrimave, fije peri për xhemperë. 

Zhvillimi i aktivitetit: merreni një kuti kartoni dhe e preni një bredh 

të thjeshtë (si në modelin në foto), pastaj hapni vrima rreth bredhit 

me një mjet të fortë apo edhe me majën e gërshërëve. Pasi t’i keni 

hapur vrimat, merrni një fije të gjate të perit të trashë që përdoret 

për punimin e xhemperëve, të cilën do ta bëni më parë me ngjitës në 

majë që të forcohet dhe ta ketë më të lehtë fëmija që ta kalojë nëpër 

vrimat e hapura, ose nëse keni lidhëse të këpucëve apo ndonjë shirit 

dekorativ, për fëmijën do të jetë edhe më e lehtë. Pastaj fëmija të 

mundohet ta kalojë perin nëpër vrima deri sa të dëshirojë, e nëse ka 

vështirësi mos e lejoni të dorëzohet por ndihmojeni duke e stimuluar 

me fjalë që të këmbëngulë deri sa ta realizojë aktivitetin. 

E ENJTE – 31 DHJETOR - Pikturojmë me gishtërinj 

Floku magjik i borës 

Ishte mëngjes dhe Tea e vogël ishte ulur pranë dritares dhe shikonte 

se si binte dëbora e bardhë, e cila kishte mbuluar gjithçka si një qilim i 

bardhë. Ndërkohë ajo u hodh nga gëzimi duke thënë: “Nëna, nëna, shiko 

një flok dëbore sa i madh dhe i bukur që është.” Nëna u afrua tek 

dritarja dhe i tha Teas: “Po, Tea ai është një flok magjik që bie për të 

marrë dëshirat e juaja për vitin e ri.” 

Tea e shikoi nënën në sy dhe filloj të qante. 

“Po unë nuk e thash dëshirën time për vitin e ri, e tani ku ta gjej flokun 

magjik të dëborës?” – tha Tea. 

Gjyshja buzëqeshi. “Po ai është një flok magjik që ka rënë në oborrin 

tonë pikërisht për dëshirën tënde, Tea.” – shtoi gjyshja. 

Nëna i’a fshiu lotin dhe të dyja së bashku filluan të vizatonin dëshirën e 

saj. Tea dëshironte një kukull të vogël që të luante me të.  “Nënë, a më 

ndihmon të lutem të vizatoj një kukull të bukur se pastaj babadimri nuk 

e di se cfarë kukulle e dua unë?” – pyeti Tea.  “Sigurisht që mund ta 

punojmë së bashku!” – i’a ktheu e ëma. Ato së bashku vizatuan një kukull 

të vogël të cilën Tea e ngjyrosi. E futën në një zarf dhe e vendosën 

pranë pemës që gjendej në oborr. 

Në mëngjesin e vitit të ri, Tea gjeti dhuratën e saj. Ishte një kukull 

shumë e bukur me sy kafe si të sajat. 

Ajo, falënderoi flokun magjik që i kishte plotësuar dëshirën. 

